
Liewe Christenleier,

Rassisme

Ons almal ken die woord. In die laaste paar jare is ons duisende kere daarmee gebombardeer, tot satwordens toe.

Min mense, as hulle ernstig is,  sal erken dat hulle rassiste is. Ons dink ook nie maklik aan rassisme as ‘n sonde nie.

Tog weet ek, en ek het dit self ervaar, dat in ons as Afrikaners, ‘n groot stuk rassisme diep gewortel lê.  Hoewel ek gladnie ‘n voorstander is vir die opwekking van ‘n skuldgevoel oor die verlede nie, weet ek  ons  as Christene moet een of ander tyd afreken met die sonde van rassisme. Die probleem is egter dat ons baie keer nie bewustelik besef dat ons ‘n probleem het nie, of dat dit so diepgewortel is dat ons nie wil verander nie.

Ek het reeds die voorreg gehad om by  drie of meer geleenthede die Assemblies se tweejaarlikse konferensie by te woon. Van die  ongeveer 2000 afgevaardigdes is meer as 80% swart. In daardie vergadering (van Christene) is jy gestroop van jou bekende en selfversekerde omgewing en dan begin jy ‘n beeld te kry van die verwerping en pyn en vernedering wat ander mense in die land beleef het, en waar jy en ek niks van weet nie. Natuurlik was  ek en jy seker nie persoonlik verantwoordelik nie. Maar daar is so iets soos strukturele geweld: Strukture wat daargestel was wat teen mense gediskrimineer het. Dis miskien nie mense wat die diskriminasie gedoen het nie, maar daar was met hulle (ons) instemming ‘n stelsel wat dit gedoen het. Byv aparte toonbanke by Poskantore en Polisiestasies om maar die minste te noem.

En ons moenie dink dis nou weg nie. Miskien is dit selfs erger na die verkiesing. Ek het nou die aand probeer om akkommodasie vir ‘n fyn opgevoede swart man in Brits te kry. Nadat ek by die eerste gastehuis was, het ek besluit om liewer nie verder te soek nie. Rassisme kom duidelik uit in ons gesprekke, ons grappies en on houdings. Mens kom veral van aangesig tot aangesig daarmee as jy byvoorbeeld iemand van ‘n ander ras in jou huis moet huisves. Dan word jy getoets op ‘n vlak waar intellektuele redenasies nie help nie - dit spreek jou basiese lewensfondamente aan.

Rassevooroordeel laat mense andere tipeer as dom, skelm, wreed, lui, oneerlik,  vuil ens. Mens dra so ‘n karikatuur as ‘n sjabloon in jou kop rond, en as jy dan  ‘n persoon van die bepaalde groep sien pas jy dit netjies op hom, en jy weet presies (so dink jy) wat jy van hom kan verwag!? Omdat jy dan reeds deur ‘n gekleurde bril kyk, is dit ook nie snaaks  as jy maklik dit sien wat  jou vermoedens bevestig nie. Dit gaan ook gepaard met die aanname dat ekself en my groep mense van besliste hoër kwaliteite is - meerderwaardigheid. Ek het nognie ‘n groep mense in my omswerwinge teegekom wat hulleself as minderwaardig beskou nie! Een ander manier om jou meerderwaardigheid te betoon is om  te gaan “sendingwerk” doen, met die beeld dat jy uit genade sal uitreik na die arme ellendiges as ‘n soort van ‘n redder, en hulle beter daarvoor dankbaar wees! ‘n Mens kan nie ander mense “uit die hoogte” bereik nie. Paulus  het telkens gesê hy kom as dienskneg. Hy sê hy word alles vir almal om in alle gevalle sommige te red. Die Evangelie van Christus kan net behoorlik oorgaan na ‘n ander as jy langs hom staan, of nog beter - as jy hom met jou hart dien uit ‘n opregte Godgegewe liefde.

Die Skrif sê Hy het die middelmuur van skeiding afgebreek. Voor Hom is die verskillende rasse gelykwaardig. Alam is ewe groot sondaars, en as hulle tot wedergeboorte kom is hulle  ewe geliefde kinders van God. Maar hulle verskil in temperament en kultuur van mekaar. Mense is anders. Die NT kerk ken nie rasseskeiding nie. God se volk het nie aparte woonplekke vir Afrikaners en Engelse en Zoeloes nie. God het een volk, maar dit impliseer nie dat alle volke hulle eie kultuur moet prysgee ter wille van ‘n ander se kultuur nie. Alaml moet dit van hulle kultuur prysgee wat teen die wil van God is.

Een area van die koninkryk wat nognie korrek funksioneer in die kerk nie, is die  harmonieuese werking van Christene van verskillende rasse in dieselfde Gemeente. Dis een groot gebrek wat die Liggaam van Christus knel . Dit word grootliks verhinder deur ons denke - d.w.s. ons onderliggende oriëntasie van rassisme.

Mag die Here ons genade gee om hierdie groot probleem in ons harte, ons gemeente en ons gemeenskap te bowe te kom!

Met liefde in Christus,

Kallie

